
Գլոբալացման մասին խոսելիս՝ ակնհայտ է դառնում, որ այն օբյեկտիվորեն ի-

րականացող գործընթաց է, և, ի հավելումն տեսաբանների կողմից կատարվող տե-
սական ուսումնասիրությունների և վերլուծությունների, այն նաև գործնականորեն 
հաշվարկվող և գնահատվող երևույթ է։ Սա հնարավոր է դարձել նախ և առաջ այն 
պատճառով, որ գլոբալացումը գործընթաց է, որը որոշակի հարթություններում ազ-
դում է տրամաբանորեն չափելի տարրերի՝ ցուցանիշների վրա, որոնք էլ 
գլոբալացման աստիճանի չափման հաշվարկների փոփոխականներն են։ Ինդեքս-
ների հաշվարկման եղանակները միասնական չեն, ուստի տարբեր ինդեքսներում 
կիրառվում են տարբեր փոփոխականներ։ Միևնույն ժամանակ տարբեր ինդեքսնե-
րի հաշվարկներում կիրառվող բազմաթիվ տարրերը շատ հաճախ կրկնվում են։ 
Դրանց շարքում են հատկապես առևտուրը, օտարերկրյա ուղղակի կամ պորտֆե-
լային ներդրումները, տուրիզմը, տրանսֆերտային վճարումները, ինտերնետի օգ-
տագործման հետ կապված մի շարք ցուցանիշներ, իսկ քաղաքական ոլորտից՝ ան-
դամակցությունը միջազգային կազմակերպություններին։ Այդքանով հանդերձ՝ 
գլոբալացման ինդեքսների հաշվարկներում չեն ներառվում իրավունքի գլոբալաց-
ման դրսևորումները։ Կարծում ենք, որ ինդեքսների հաշվարկներն առավել ճշգրիտ 
դարձնելու նպատակով անհրաժեշտ է հաշվի առնել նաև իրավունքի գլոբալացման 
ցուցանիշները։  

Գլոբալացման ինդեքսներում իրավունքի գլոբալացման տարրերի ներառման 
հարցը քննարկելու համար անհրաժեշտ է նախ և առաջ հասկանալ, թե 
գլոբալացման չափման ինչպիսի ինդեքսներ գոյություն ունեն, և ինչ տարրեր են նե-
րառվում այդ ինդեքսներում։ Այնուհետև, ելնելով այն կանխավարկածից, որ իրա-
վունքի գլոբալացումը հանդիսանում է ներկայումս փաստացիորեն տեղի ունեցող 
գործընթաց, կփորձենք ներկայացնել այն իրավական ցուցանիշները, որոնք իրա-
վական մասով կարող են լրացնել ներկայումս առկա ինդեքսները և դարձնել դրանք 
առավել ճշգրիտ և իրական։ Գլոբալացման ինդեքսներում իրավական ցուցանիշնե-
րի կիրառման առաջարկը կրում է բացառապես տեսական-կիրառական բնույթ, 
ուստի սույն աշխատության շրջանակներում չի քննարկվի իրավական ցուցանիշնե-
րին որպես փոփոխականների՝ թվային արտահայտություն տալու հարցը։ 

Գլոբալացման ինդեքսների ներդրման գործում մեծ ավանդ ունեցող պրոֆեսոր 
Ուարդ Ռենենի և Պիմ Մարտենսի1 կողմից տրված գլոբալացման բնորոշման հա-
մաձայն՝ «ժամանակակից գլոբալացումը բնորոշվում է որպես ազգերի միջև փոխ-
հարաբերությունների ինտենսիֆիկացիա, որը խրախուսում է անդրազգային (trans-

                                                        
1 Մաաստրիխտի համալսարանի Կայուն զարգացման ամբիոնի ղեկավարն է, իսկ 2004-2013 
թվականներին եղել է նույն համալսարանի Ինտեգրացված գնահատման և կայուն 
զարգացման միջազգային կենտրոնի տնօրենը։ http://pimmartens.info/ 

national) կառույցների հիմնադրումը, ինչպես նաև՝ մշակութային, տնտեսական, էկո-
լոգիական, քաղաքական, տեխնոլոգիական և սոցիալական գործընթացների հա-
մաշխարհային ինտեգրացիան համաշխարհային, անդրազգային, ազգային, տարա-
ծաշրջանային և տեղային մակարդակներում»1։ Գլոբալացման հովանու ներքո ին-
տենսիֆիկացվող վերոնշյալ գործընթացներին չափելի արտահայտություն տալու 
դեպքում հնարավոր է դառնում պատկերացում ստանալ գլոբալացման չափի մա-
սին և համեմատել տարբեր երկրների գլոբալիզացման աստիճանները։ 
«Գլոբալացման չափումը և դրա փոփոխականները տարբեր երկրներում, տարա-
ծաշրջաններում և ժամանակներում» աշխատության մեջ հեղինակները, ուսումնա-
սիրելով Քերնիի Արտաքին քաղաքականության ինդեքսը, նշում են, որ 
«Գլոբալացումը փոխկապվածությունների համակարգ է, որը ներառում է ազգային 
տնտեսության վերաբաշխումը ինտեգրված աշխարհի տնտեսության մեջ ապրանք-
ների և արտադրական գործոնների շարժի առավելագույն քիչ խոչընդոտներով»2։ 

Ներկայում առկա են գլոբալացման բազմաթիվ ինդեքսներ։ «Գլոբալացման 
չափումը. Նշումներ գլոբալացման ցուցանիշների վերաբերյալ» աշխատության մեջ 
գլոբալացումը չափող ինդեքսները բաժանվել են 2 մեծ խմբի՝ սինթետիկ ինդեքսներ 
և միատարր (single) ինդեքսներ3:  

Աշխատության հեղինակները սինթետիկ ինդեքսների շարքում նշել են հետևյալ 
ինդեքսները. 

• Քերնիի Արտաքին քաղաքականության ինդեքսը (Kearney/Foreign Policy 
կամ KFP Index of Globalisation), 

• ԿՕՖ գլոբալացման ինդեքսը (KOF Index of Globalization)4, 
• Գլոբալացման կամ ռեգիոնալիզացիայի ուսումնասիրության կենտրոնի5 ին-

դեքսը (CSGR Globalisation Index), 
• Մաաստրիխտի գլոբալացման ինդեքսը (Maastricht Globalization Index կամ 

MGI), 
• Գ-ինդեքսը (G-Index), 
• Նոր գլոբալացման ինդեքսը (New Globalisation Index կամ NGI)։ 
Միատարր ինդեքսների շարքում հեղինակները ինդեքսները դասակարգելիս ա-

ռանձնացնում են հետևյալ երկու ուղղությունները. 
 Առևտրային գլոբալացում, 

• Բացվածություն (Openness), 
• Միջին տարիֆային տոկոսադրույքները, 

 Ֆինանսական գլոբալացում, 
• ԱՄՖ սահմանափակումների չափում, 

                                                        
1 Տե´ս Rennen W., Martens P. The Globalisation Timeline, The Integrated Assessment Journal, 
Vol. 4, No. 3, 2003, էջ 143: 
2 Տե´ս Bhandari A. K., Heshmati A. Measurement of Globalization and Its Variations Among 
Countries, Regions and Over Time, Institute of Labor Economics, Discussion Paper Series No. 
1578, 2005, էջ 37:  
3 Տե´ս Samimi P., Lim Ch. G., Buang A. A. Globalization Measurement: Notes on Common 
Globalization Indexes, Scientific Papers, Issue 7, 2011, էջ 5:  
4http://globalization.kof.ethz.ch/ 
5  “Centre for the Study of Globalisation and Regionalisation”: Կենտրոնը հանդիսանում է 
Վարվիկի համալսարանի Քաղաքագիտության և միջազգային ուսումնասիրությունների 
բաժնի միջգիտարար ուսումնասիրության կենտրոն: https://warwick.ac.uk/fac/soc/pais/ 
research/researchcentres/csgr/  

• Արտաքին ուղղակի ներդրումներ (Foreign direct investment կամ FDI), 
• Արտաքին ակտիվներ և պարտավորություններ (Foreign assets and 

liabilities): 
Որոշ ինդեքսներում (օրինակ՝ ԿՕՖ գլոբալացման ինդեքսում) առանձնացվում 

են de facto և de jure գլոբալացման հաշվարկներ։ Ի տարբերություն de jure հաշ-
վարկների, de facto հաշվարկներում հաշվի են առնվում բացառապես փաստացի, 
թվերով արտահայտված տվյալներ, օրինակ՝ համախառն կապիտալի հոսքը, օտա-
րերկրյա ուղղակի ներդրումները և այլն։  

Միատարր ինդեքսների դեպքում առավելապես կարևորվում է առևտրի և ֆի-
նանսների միջոցով տեղի ունեցող տնտեսական գլոբալիացիան, իսկ սինթետիկ ին-
դեքսների դեպքում հեղինակները փորձում են հաշվի առնել գլոբալացումը պայմա-
նավորող բոլոր տարրերը և փոփոխականները։ Ուստի, հաշվի առնելով, որ սույն 
հոդվածի նպատակներից է գլոբալացման ինդեքսների կատարելագործումը և 
դրանք իրականությանն ավելի մոտեցնելը իրավունքի գլոբալացման տարրերի ա-
վելացմամբ, սույն հոդվածի շրջանակներում կուսումնասիրվեն սինթետիկ ինդեքս-
ները, և իրավունքի գլոբալացման տարրերի առաջարկը կկատարվի հենց այդ ին-
դեքսների համար։ 

Հարկ է նշել, որ, ի թիվս վերոնշյալ ինդեքսների, առկա են նաև գլոբալացման 
վիճակագրական այլ ցուցանիշների վերաբերյալ աշխատություններ։ Դրանցից է, օ-
րինակ՝ ՏՀԶԿ տնտեսական գլոբալացման ցուցանիշը (OECD Economic 
Globalization Indicators), Համաշխարհային բանկի զարգացման ցուցանիշները 
(World Bank World Development Indicators), ՄԱԿ-ի Առևտրի և զարգացման համա-
ժողովի «Զարգացում և գլոբալացում․ Փաստեր և ցուցանիշներ» աշխատությունը 
(UNCTAD Development and Globalization: Facts and Figures) և Համաշխարհային 
քաղաքականության համաժողովի աղյուսակները և դիագրամները (Global Policy 
Forum (GPF) Tables and Charts)1։  

Այսպես, Քերնիի Արտաքին քաղաքականության ինդեքսը համարվում է 
գլոբալացման չափման առաջին ինդեքսներից մեկը, որի մեթոդը հիմնված է եղել 
ՄԱԿ-ի զարգացման ծրագրի զարգացման ինդեքսի (UNDP Human Development 
Index, 1998) վրա։ Ինդեքսների հաշվարկման մեթոդաբանության վերաբերյալ առա-
վել լավ պատկերացում կազմելու համար նշենք, որ այս ինդեքսի հաշվարկման մե-
թոդը ներառում է 4 հաջորդական գործողությունների կատարում. 

1. Որոշվում են այն փոփոխականները որոնք պետք է ներառվեն ինդեքսի 
հաշվարկման գործում, 

2. Որոշվում են փոփոխականների քանակական միավորները, 
3. Քանականան միավորները համապատասխանեցվում են միմյանց (օրինակ՝ 

մի փոփոխականը կարող է արտահայտված լինել մարդկանց քանակով, մեկ այլ 
փոփոխականը ունենա դրամական արտահայտություն), 

4. Վերոնշյալ համապատասխանեցված քանակական միավորները հաշվարկ-
վում են տվյալ երկրի գլոբալիզացման աստիճանը ստանալու համար2։ 

                                                        
1 Տե´ս European Commission, Eurostat, Selected Readings, Focus on: Measuring globalization, 
December 2007, էջ 6:  
2 Տե´ս Lockwood B., How Robust is the Foreign Policy/Kearney Index of Globalisation?, CSGR 
Working Paper No. 79/01, 2001, էջ 3:  

ԿՕՖ գլոբալացման ինդեքսը մշակվել է գերմանացի տնտեսագետ Աքսել Դրե-

հերի (Axel Dreher) կողմից: Այս ինդեքսը, ի տարբերություն մնացածների, տարան-
ջատում է ինդեքսում հաշվարկվող de facto և de jure տարրերը1։  

Մաաստրիխտի գլոբալացման ինդեքսը զարգացրել են Մարտենսը և Ժիվիչը 
2006 թվականին2, վերամշակվել է 2008 թվականին Մարտենսի և Ռազայի3 կողմից, 
2014 և 2015 թվականներին՝ Մարտենսի և Ֆիգի կողմից4։ 

Եթե Մաաստրիխտի գլոբալացման ինդեքսը ծածկում էր 117 երկրներ, ապա 
ԿՕՖ գլոբալացման ինդեքսը, 2006 թվականի դրությամբ, ծածկում էր 122 երկիր՝ 
1970-2002 թվականների համար, իսկ ներկայումս ծածկում է 207 երկիր 1970-ից 
2014 թվականների համար։ Չնայած վերոնշյալ ինդեքսների մեթոդոլոգիաները շատ 
առումներով նման են, սակայն ունեն մի շարք մեթոդոլոգիական տարբերություն-
ներ։ Օրինակ՝ Մաաստրիխտի գլոբալացման ինդեքսը ներառում է նաև շրջակա մի-
ջավայրի փոփոխականը, իսկ ԿՕՖ գլոբալացման ինդեքսում այն բացակայում է։ 

Գ-ինդեքսը կիրառվել է Համաշխարհային շուկայի ուսումնասիրության կենտրո-
նի (World Markets Research Centre կամ WMRC) ուսումնասիրողների, մասնավորա-
պես՝ Ռանդոլֆի կողմից 2001 թվականին: Այս ինդեքսը արժանացել է քննադատութ-
յունների այն պատճառով, որ հանդիսանում է գլոբալացումը ամբողջությամբ չա-
փող ինդեքս, սակայն իրականում այն հիմնականում (90 տոկոսով) կենտրոնացած 
է տնտեսական ոլորտի վրա5։ 

Նոր գլոբալացման ինդեքսը, համապատասխանելով իր անվանը, հանդիսա-
նում է առավել նոր ինդեքս։ Այս ինդեքսի հիմնական առանձնահատկությունն այն է, 
որ այն ունի 21 փոփոխական, որոնցից 5-ը երբևէ չեն կիրառվել մյուս ինդեքսներում 
(որոնց անդրադարձ է կատարվել նաև սույն աշխատության մեջ)6։  

Հաշվի առնելով Գ-ինդեքսի՝ դեպի առավելապես տնտեսական ոլորտ ունեցած 
ուղղվածությունը՝ աղյուսակ 1-ում ներկայացված են միայն Քերնիի Արտաքին 
քաղաքականության, ԿՕՖ գլոբալացման, Մաաստրիխտի գլոբալացման և Նոր 
գլոբալացման սինթետիկ ինդեքսների ցուցանիշները։ 
 

                                                        
1 Մանրամասն տե´ս Gygli S., Haelg F., Sturm J.-E. The KOF Globalisation Index – Revisited, 
KOF Working Papers, No. 439, 2018, էջ 11:  
2 Մանրամասն տե´ս Martens, P., Zywietz, D. Rethinking globalisation: a modified globalisation 
index, 2006, Journal of International Development J. Int. Dev. 18, էջ 331–350:  
3 Մանրամասն տե´ս Martens P., Raza, M. An updated Maastricht globalisation index, 2008, 
ICIS Working Paper 08020: 
4  Մանրամասն տե´ս Martens P., Figge L.S. Globalisation Continues: The Maastricht 
Globalisation Index Revisited and Updated, Journal Globalizations, Volume 11, Issue number 6, 
2014, էջ 875-893:  
Martens P., Figge L.S. New Directions in Globalization Indices, Journal Globalizations, Volume 
12, Issue number 2, 2015, էջ 217-228: 
5 Տե´ս Apostoaie M. C. Measuring economic globalization – Facts and Figures, The Annals of 
the Stefan cel Mare University of Suceava, Fascicle of the Faculty of Economics and Public 
Administration, Vol. 11, No. 2(14), 2011, էջ 107:  
6 Տե´ս Vujakovic P. How to Measure Globalisation? A New Globalisation Index (NGI), 2010, էջ 
7:  

Միաժամանակ հարկ է նշել, որ գլոբալացման ինդեքսների թերություններից է 
այն հանգամանքը, որ այս ինդեքսները չեն ներառում բոլոր այն տարրերը, որոնք 
գլոբալացման չափումը կարող են դարձնել ավելի ճշգրիտ։ Սա շատ դեպքերում 
պայմանավորված է այդ տարրերի վերաբերյալ տեղեկատվության հասանելիու-
թյամբ և որակով1։ 

Ինչպես նշվում է «Գլոբալացման չափումը՝ բացելով սև արկղը։ Գլոբալացման 
ինդեքսների քննադատական վերլուծություն» աշխատության մեջ, գլոբալացման 
էության վերաբերյալ նոր հարցերին պատասխանելու համար անհրաժեշտ է միջ-
մասնագիտական համագործակցություն՝ մեթոդոլոգիաների, փոփոխականների, 
դրանց միավորների ընտրության և այլ խնդիրների լուծման համար2։ 

Այսպես, ինչպես տեսնում ենք աղյուսակ  1-ում ներկայացված ինդեքսների 
խմբավորումներում, ինդեքսներում հաշվարկվող փոփոխականները խմբավորվում 
են հիմնականում տնտեսական, ֆինանսական, սոցիալական և մշակութային 
ոլորտների, ընդ որում որոշ դեպքերում այդ խմբերը կարող են ներառված լինել այլ 
խմբում3, կամ մի խումբը ունենա ենթախմբեր, որոնք այլ ինդեքսի դեպքում հանդես 
են գալիս առանձին խմբի տեսքով4։  

Հաշվի առնելով սույն աշխատության նպատակը՝ առաջարկում ենք ներառել ի-
րավունքի գլոբալացման տարրերը քննարկվող սինթետիկ ինդեքսներում։ Առաջին 
առաջարկն է՝ աղյուսակ 1-ի քննարկվող ինդեքսներում ավելացնել «Իրավական 
ոլորտ» կամ նմանատիպ անվանմամբ խումբ։ Իրավական ոլորտը առանձին նա-
խատեսելու անհրաժեշտությունը պայմանավորված է նախ և առաջ նրանով, որ յու-
րաքանչյուր պետության մեջ առկա կարևորագույն տնտեսական, սոցիալական ո-
լորտների հետ միևնույն հարթության վրա է գտնվում նաև իրավական ոլորտը։ Ա-
վելին՝ իրավական ոլորտը իր գործողությամբ ուղղակիորեն առնչվում է բոլոր մնա-
ցած ոլորտների հետ, քանի որ բոլոր մյուս ոլորտների կարգավորումները կատար-
վում են իրավական մակարդակում՝ համապատասխան իրավական նորմերի սահ-
մանմամբ։ Իրավունքը մշտապես սերտ կապի մեջ է տնտեսագիտության կամ սո-
ցիոլոգիայի հետ։ Այսպես, Մարչենկոն գրում է, որ տնտեսական գործընթացների 
պետական իրավական կարգավորմամբ չմիջնորդավորված զարգացումը կարող է 
բերել ամբողջ նյութական արտադրության համակարգի խանգարմանը և անկմա-
նը5։ Նմանատիպ կապ առկա է նաև սոցիոլոգիայի և իրավագիտության մեջ, երբ սո-
ցիոլոգիան, ուսումնասիրելով հասարակության և նրա անդամների վարքագիծը, 
ուղղակի կախվածության մեջ է իրավագիտությունից, քանի որ յուրաքանչյուր հա-
սարակության կարգավորման գործում առավել որոշիչ դեր ունեն հենց իրավական 
նորմերով տրվող կարգավորումները։ Ուստի, տնտեսական, սոցիալական 
գլոբալացման տարրերի մասին խոսելիս անհրաժեշտ է դրանց հետ զուգահեռ 

                                                        
1 Տե´ս Potrafke N., The Evidence on Globalisation, The World Economy, Volume 38, Issue 3, 
2015, էջ 512:  
2 Տե´ս Dreher A., Gaston N., Martens P., Boxem L. V. Measuring Globalization – Opening the 
Black Box. A Critical Analysis of Globalization Indices, Journal of Globalization Studies, Vol. 1 
No. 1, 2010, էջ 183:  
3 Օրինակ՝ Մաաստրիխտի գլոբալացման ինդեքսում ֆինանսական բնույթի տարրերը 
ներառված են «Տնտեսական ոլորտ» խմբում։ 
4 Օրինակ՝ ԿՕՖ գլոբալացման ինդեքսում «Մշակութային գլոբալիզացիան» հանդիսանում է 
«Սոցիալական գլոբալիզացիա» խմբի ենթախմբերից մեկը։ 
5 Տե´ս Марченко М.Н. Теория государства и права, 2-е изд., перераб. и доп, Москва, 2004, 
էջ 27-38: 



Государство и право  115 
անդրադարձ կատարել նաև իրավունքին և իրավական գլոբալացմանը, քանի որ ի-
րավունքի գլոբալացումով պայմանավորված իրավական համակարգի փոփոխութ-
յունները անխուսափելիորեն բերում են մյուս ոլորտների, հասարակության գլոբալի-
զացվածության աստիճանի բարձրացմանը՝ այդպիսով ազդելով պետության ընդ-
հանուր գլոբալիզացման մակարդակի վրա։  

Գլոբալացման առկա ինդեքսներում իրավական գլոբալացման տարրերին ո-
րոշակի անդրադարձ կարելի է համարել «միջազգային կազմակերպություններ»1 և 
«միջազգային պայմանագրեր» ցուցանիշների առկայությունը, որոնք ներառվում են 
«քաղաքական ոլորտ» խմբի մեջ։ Չնայած նրան, որ «քաղաքական ոլորտ» խումբը 
որոշ հեղինակներ համարում են գլոբալացման ինդեքսներում առկա բաղադրիչնե-
րից ամենամեծ նպաստող տարրը2, այնուամենայնիվ, կարծում ենք «միջազգային 
պայմանագրերը» ինչպես նաև սույն աշխատության մեջ առաջարկվող մի շարք ցու-
ցանիշներն անհրաժեշտ է խմբավորել առանձին՝ «իրավական ոլորտ» խմբում։ 
Նշվածը կարող ենք հիմնավորել նրանով, որ միջազգային պայմանագրերը, լինելով 
քաղաքական որոշումների արդյունք (ինչպես անդամակցությունը միջազգային 
կազմակերպություններին), էական ազդեցություն են ունենում տվյալ երկրի իրավա-
կան համակարգի վրա։  

Հասկանալու համար, թե իրավունքի գլոբալացումը ինչպիսի ազդեցություն է 
ունենում պետության և հասարակության վրա, անհրաժեշտ է անդրադարձ կատա-
րել նաև իրավունքի գործառույթներին։ Իրավունքի գլոբալացման դեպքում տար-
բեր համակարգերում այդ գործառույթները կատարող իրավական նորմերը միաս-
նականացվում են։ Այսպես, համաձայն Մատուզովի և Մալկոյի, իրավունքը3 հանդի-
սանում է. 

1. Հասարակական հարաբերությունների կարգավորիչ (մարդկանց գործո-
ղություններին տալիս է համաձայնեցվածության, կարգավորվածություն, վստա-
հություն), 

2. Առկա հասարակական կարգի պաշտպանության միջոց (հասարակության 
վտանգավոր և վնասակար արարքների համար սահմանում է իրավական պատաս-
խանատվության միջոցներ), 

3. Հասարակությունը՝ պրոգրեսի գործոնի միջոցով թարմացնող (նպաստում է 
այն սոցիալական կապերի զարգացմանը, որոնցում հետաքրքրված է հասարա-
կությունը), 

4. Ժամանակակից աշխարհի գլոբալ խնդիրները լուծող (պաշտպանական, է-
կոլոգիական և այլն), 

5. Հասարակությունում անհատի ազատության չափը որոշող (ֆիքսում է ծա-
վալները, ազատության սահմանները), 

6. Հասարակությունը դաստիարակելու գործիքով և քաղաքակիրթ իրավական 
մշակույթի ձևավորմամբ հասարակական կյանքում բարոյական նախասկիզբը հաս-
տատող։ 
                                                        
1 Տվյալ պետության անդամակցությունը միջազգային կազմակերպություններին, դրանց հա-
մագործակցությունը տվյալ պետության հետ կամ դրանց առկայությունը տվյալ 
պետությունում։ 
2 Տե´ս Bhandari A. K., Heshmati A. Measurement of Globalization and Its Variations Among 
Countries, Regions and Over Time, Institute of Labor Economics, Discussion Paper Series No. 
1578, 2005, էջ 37: 
3 Տե´ս Матузов Н.И. Малько А. В., Теория государства и права. Учебник, Москва, Изда-
тельство «Юристъ», 2004, էջ 71: 

Ինչպես տեսնում ենք, իրավունքի վերոնշյալ գործառույթներից գրեթե բոլորն 
ուղղված են հասարակության և հասարակական հարաբերությունների զարգացման 
միջոցով անդամների վարքագծի կարգավորմանը, ուստի հասարակության ցանկա-
ցած ոլորտ, հասարակության անդամների ցանկացած գործառույթ կամ գործու-
նեության ոլորտ ենթակա են իրավունքի միջոցով իրավական կարգավորման։ Իրա-
վունքի գլոբալացման դեպքում տեղի է ունենում տարբեր պետությունների իրավա-
կան կարգավորումների միասնականացում, ինչն անխուսափելիորեն իր ազդեցութ-
յունն է ունենում նաև մարդկային գործունեության մյուս ոլորտների վրա։ Այսպիսով, 
ընդունելով իրավունքի կարևորությունը հասարակության մեջ, մարդկային գործու-
նեության բոլոր ոլորտներում և ընդգծելով իրավունքի գլոբալացման՝ պետության 
ընդհանուր գլոբալիզացման աստիճանը հաշվարկելու գործընթացի վրա ունեցած 
ազդեցությունը, անհրաժեշտ է վեր հանել այն իրավական տարրերը, որոնք կարող 
են լինել գլոբալացման աստիճանի ցուցանիշներ, և որոնք անհրաժեշտ է ներառել 
գլոբալացման սինթետիկ ինդեքսների ցուցանիշների շարքում։  

Գլոբալացման սինթետիկ ինդեքսներում «իրավական ոլորտ» խմբի մեջ առա-
ջարկում ենք ներառել իրավունքի գլոբալացման հետևյալ ցուցանիշները․ 

1. Ազգային իրավունքում միջազգային իրավական սկզբունքների դրսևորումնե-
րը։ 

Ազգային իրավական համակարգի գլոբալիզացման թերևս առաջին ցուցանիշ-
ներից կարող է լինել միջազգային լավագույն փորձի կիրառությունը, ինչի մասին 
կարող է վկայել միջազգայնորեն ընդունված իրավունքի սկզբունքների առկայութ-
յունը տվյալ իրավական համակարգում։ Իրավունքի սկզբունքները, համաձայն 
Ներսիսյանցի, այն ընդհանուր նորմ-սկզբունքներն են, որոնք ամբողջ ազգային ի-
րավունքի կամ իրավունքի ճյուղի համար հիմնասյուներ են և սահմանում են ընդհա-
նուր հասկացությունները1։ Մորոզովայի համաձայն՝ «իրավունքի սկզբունքները այն 
հիմնարար գաղափարներն են, որոնք ամրագրված են իրավունքի պաշտոնական 
աղբյուրներում, կամ որոնք ճանաչում են ձեռք բերել իրավական գործունեությու-
նում և արտացոլում են հասարակական հարաբերությունների զարգացման օրինա-
չափությունները»2 ։ Օրինակ, անգլոսաքսոնական իրավական ընտանիքում իրա-
վունքի ընդհանուր սկզբունքները ձևավորվում են դատական նախադեպի միջոցով 
և այդ նախադեպերի արդյունքում, իսկ ռոմանագերմանական համակարգում իրա-
վունքի ընդհանուր սկզբունքները ձևավորվում են իրավունքի պատմական զար-
գացման ընթացքում, հատկապես դոկտրինալ մակարդակում և հաշվի են առնվում 
իրավաստեղծ գործընթացում։ Մորոզովան իրավունքի սկզբունքները բաժանում է 
ընդհանուր իրավական, միջճյուղային և ճյուղային սկզբունքների3, ինչից հետևում է, 
որ իրավական համակարգում միջազգային սկզբունքների դրսևորումները կարելի է 
գտնել ինչպես ընդհանուր իրավունքում, այնպես էլ իրավունքի կոնկրետ ճյուղե-
րում։  

2. Միջազգային պայմանագրերի կիրառումը և դրանց ինկորպորացվածության 
աստիճանը։ 

                                                        
1  Տե´ս Нерсесянц В. С., Проблемы общей теории права и государства, Москва, 
Юридическое издательство «Норма», 2001, էջ 135: 
2 Տե´ս Морозова Л. А. Теория государства и права. Учебник. 4-е издание, Москва, Изда-
тельство «Эксмо», 2010, էջ 193: 
3 Տե´ս Морозова Л. А. Теория государства и права. Учебник. 4-е издание, Москва, Изда-
тельство «Эксмо», 2010, էջ 194: 

Գլոբալացման ինդեքսներում անհրաժեշտ է ուսումնասիրել միջազգային պայ-

մանագրերը ոչ միայն քանակային առումով, ինչպես ԿՕՖ de jure սկզբունքների 
«միջազգային պայմանագրեր» ցուցանիշի դեպքում, այլև՝ հաշվի առնելով, թե որ-
քան են դրանք կիրառվում այն վավերացրած պետությունում և որքանով են ինկոր-
պորացված ազգային համակարգերում։ Միջազգային պայմանագրերը գրեթե բոլոր 
պետություններում ունեն առավել բարձր իրավական ուժ, քան տվյալ երկրի օրենք-
ները և մյուս նորմատիվ իրավական ակտերը։ Մասնավորապես, ՀՀ իրավական 
հակարգում, ՀՀ Սահմանադրության 5-րդ հոդվածի 3 մասի համաձայն՝ «Հայաստա-
նի Հանրապետության վավերացրած միջազգային պայմանագրերի և օրենքների 
նորմերի միջև հակասության դեպքում կիրառվում են միջազգային պայմանագրերի 
նորմերը»։ Այնուամենայնիվ միշտ չէ, որ միջազգային պայմանագրի բարձր իրավա-
կան ուժը ենթադրում է այդ փաստաթղթով ամրագրված իրավական նորմերի կի-
րառում։ Սա պայմանավորված է հատկապես այդ փաստաթղթերում ամրագրված 
նորմերի ընդհանուր բնույթով կամ այդպիսի փաստաթղթերով նախատեսվող իրա-
վական ինստիտուտների լայն կարգավորումներով։ Միջազգային պայմանագրերի 
իրավական նորմերի ընդհանուր բնույթը և ընդարձակ կարգավորումները բերում 
են ազգային իրավունքում դրանց ինկորպորացման հարցին, ինչը, կարծում ենք, 
ստեղծում է լրացուցիչ երաշխիքներ այդ նորմերի կիրառման համար, և ինչի արդ-
յունքում այդ նորմերի կիրառման համար նախատեսվում են անհրաժեշտ մասնա-
վոր կարգավորումները։ Այսպես, եկամուտների և գույքի կրկնակի հարկումը բացա-
ռելու և հարկումից խուսափելը կանխելու վերաբերյալ միջազգային համաձայնագ-
րերը1 նախատեսում են որոշ դրույթներ, որոնց կիրառման համար անհրաժեշտ է 
ազգային իրավունքում այդ լայն նորմերի մասնավորեցում։ Օրինակ, նշված համա-
ձայնագրերի 5-րդ հոդվածը (ինչպես ՏՀԶԿ-ի, այնպես էլ ՄԱԿ-ի մոդելային համա-
ձայնագրերի դեպքում) նախատեսում է «մշտական հաստատություն» կամ «մշտա-
կան ներկայացուցչություն» հասկացությունը, որը, սակայն, ներառում է բավակա-
նին լայն շրջանակ, ինչի արդյունքում անհրաժեշտություն է առաջանում հարկային 
օրենսդրության մակարդակում նախատեսել այդ հասկացությունը և տալ այդ ինս-
տիտուտի առավել մասնավոր և մանրամասն կարգավորում (ՀՀ հարկային օրենս-
գիրք, հոդված 272)։ Միաժամանակ, Մարդու իրավունքների համընդհանուր հռչա-
կագիրը3, որը մարդու իրավունքների ոլորտում կարևորագույն փաստաթղթերից է, 
ամրագրելով մարդու բոլոր հիմնարար իրավունքները և ազատությունները, ներա-
ռում է ընդամենը 30 հոդված։ Փաստաթղթի ուսումնասիրությունից ակնհայտ է դառ-
նում, որ հռչակագրում նշված իրավունքները կրում են ընդհանուր բնույթ, և դրանց 
ուղղակի, իրավիճակային կիրառման համար առկա է մասնավորեցման, պարզա-
բանման անհրաժեշտություն։ Այդ նպատակով նշված իրավունքներն ամրագրվում 
են օրենսդրական մակարդակում (ընդհուպ սահմանադրությունում), ինչի հիման 
վրա էլ ձևավորվում է այդ իրավունքների պաշտպանության և կիրառման երաշ-
խիքների անհրաժեշտ նորմատիվ-իրավական բազան։ Մարդու իրավունքների 
պաշտպանության ոլորտում կարևոր դեր է կատարում նաև նախադեպերի կիրա-

                                                        
1 Հայաստանի Հանրապետության կնքած կրկնակի հարկումը բացառելու մասին պայմանա-
գրերի ցանկը ներկայացված է հետևյալ հղումով՝ 
http://www.petekamutner.am/Content.aspx?itn=tsTLDoubleTaxationAvoidance  
2 http://www.arlis.am/DocumentView.aspx?DocID=119015  
3 Ընդունվել և հռչակվել է ՄԱԿ-ի Գլխավոր Անսամբլեայի 1948 թվականի դեկտեմբերի 10-ի 
217 Ա (III) բանաձևի համաձայն։ 

ռումը ազգային դատարանների կողմից, ինչն էլ իրավունքի գլոբալացման հաջորդ 
ցուցանիշի քննարկման առարկան է։ 

3. Միջազգային դատական կամ արբիտրաժային նախադեպերի կիրառումը։ 
Իրավունքի գլոբալացման կարևոր ցուցանիշներից է միջազգային դատական 

կամ արբիտրաժային նախադեպերի կիրառումը ազգային դատարանների և ար-
բիտրաժային տրիբունալների կողմից որոշումների կայացման գործում, որի 
շնորհիվ իրավունքի գլոբալացումը օրենսդրական կարգավորումների մակարդա-
կից տեղափոխվում է նախադեպային կարգավորման մակարդակ։ Եթե միջազգա-
յին դատական նախադեպերի կիրառումը ենթադրում է այնպիսի միջազգային դա-
տարանների կողմից կայացված որոշումների կիրառում, որոնց կայացրած որոշում-
ները միջազգային պայմանագրի ուժով նախատեսում են պարտադիր կիրառելիութ-
յուն տվյալ երկրում, ապա արբիտրաժային որոշումների նախադեպային կիրառու-
մը առավելապես պայմանավորված է տվյալ արբիտրաժային տրիբունալի հայեցո-
ղությամբ։ Եթե միջազգային դատարանների կողմից տվյալ պետության համար 
պարտադիր որոշումների կիրառումը պայմանավորված է տվյալ երկրի իրավակի-
րառ բարձր մակարդակով, ապա միջազգային արբիտրաժային որոշումների նա-
խադեպային կիրառումը, կրելով ոչ պարտադիր բնույթ, պայմանավորված է իրա-
վագիտակցության մակարդակով և ավելի կիրառելի ցուցանիշ է տվյալ երկրում ի-
րավունքի գլոբալացման մակարդակը ցույց տալու համար։ Սույն ցուցանիշի կիրա-
ռումը ենթադրում է առավելապես ազգային դատարանների կողմից միջազգային 
«պարտադիր» նախադեպի կիրառման քանակային ուսումնասիրություն։ Օրինակ, 
ՀՀ իրավական համակարգում միջազգային դատական նախադեպերի կիրառման 
ցուցանիշ կարող է լինել ոչ միայն Սահմանադրական դատարանի կամ վճռաբեկ 
դատարանի որոշումներում, այլ նաև առավել ցածր դատական ատյաններում ՀՀ 
կողմից վավերացված մարդու իրավունքների և հիմնարար ազատությունների 
պաշտպանության մասին կոնվենցիայի1  ուժով Մարդու իրավունքների եվրոպա-
կան դատարանի պարտադիր իրավական ուժ ունեցող որոշումներին կատարվող 
անդրադարձների, իսկ արբիտրաժային որոշումների դեպքում, համապատասխա-
նաբար, ՀՀ արբիտրաժային տրիբունալների կողմից միջազգային հեղինակավոր 
արբիտրաժային տրիբունալների կայացրած որոշումներին կատարվող անդրա-
դարձների քանակը։  

Ամփոփելով վերոնշյալը՝ առաջարկում ենք սինթետիկ ինդեքսներում ավելաց-
նել «իրավական ոլորտ» խումբը, իսկ այդ խմբի ներքո ավելացնել հետևյալ ցուցա-
նիշները․՝ 1) Ազգային իրավունքում միջազգային իրավական սկզբունքների դրսևո-
րումները, 2) Միջազգային պայմանագրերի կիրառումը և դրանց ինկորպորացվա-
ծության աստիճանը, 3) Միջազգային դատական կամ արբիտրաժային նախադե-
պերի կիրառումը։ 

Ինչպես նշվեց, ինդեքսներում իրավական ցուցանիշների ներառման առաջար-
կությունը կրում է զուտ տեսական-կիրառական բնույթ, ինչով փորձ է կատարվում 
ինդեքսներով զբաղվող մասնագետների ուշադրությունը սևեռել նաև այն իրավա-
կան տարրերի վրա, որոնք ազդում են ընդհանուր գլոբալացման վրա, և որոնց նե-
րառումը հնարավորություն է տալիս գլոբալացման չափումը դարձնել ավելի 
ճշգրիտ և օբյեկտիվ։ Գլոբալացման ինդեքսներում «իրավունքի գլոբալացում» 
խմբի ներքո վերոնշյալ ցուցանիշներին թվային արտահայտություն տալը կարող է 

                                                        
1 http://www.arlis.am/DocumentView.aspx?docID=20870  



Государство и право  119 
տեղի ունենալ միջմասնագիտական ուսումնասիրության արդյունքում, երբ իրավա-
գետների կողմից առաջարկվող իրավունքի գլոբալացումը արտահայտող տարրե-
րին գլոբալացման ինդեքսներով զբաղվող մասնագետները կփորձեն տալ ինդեքս-
ներում ներառված մյուս ցուցանիշների հետ համաձայնեցված թվային արտահայ-
տություններ։ 

In the following article the globalization indexes are presented and both 
theoretical and applied propositions are made to include legal indicators of 
globalization in the synthetic indexes of globalization in order to improve those 
indexes.  

 
Բանալի բառեր – Իրավունքի գլոբալացում, գլոբալացման ինդեքսներ, իրավական 
ցուցանիշներ 

